
Айlат ёх яха уйтантысат
Там lапатан Хон мувев lоват 

уlты айlат ёх кеша, Ростов-
на-Дону вошан «Берег мнений» 
нэмпи ун уйтантопса lарпиlыса. 
Щита 14 арсыр мув сыlатан 
уlты 150 хоят акта-
щийс: яlпа пиlтащам 
Херсонской область, 
ДНР, ЛНР эlты Мага-
данской область унты.  

Ас потты тыlащ lапат-
яртъянгмет хатlатан там 
уйтантопсайн потар ма-
нас, хоты айlат ёх lув 
уlты-хоlты мув суhlаlан 
уlапса манаl. Альсат, 
уlапса яммаlты па кенап-
таты ураhна муй верlат. 
Ванты, Хон мувев шеhк 
ун па кашh суhан хоятат 
lув щирэlан уllат, lув 
щирэlан мосты верат 
верlат. Ямшак верат 
хуlантсайт па кимет мув 
суhата понты номасна 
партсайт.
Россия мувев lоватан 

ар ай вошиет па куртыет 
уllат. Щимащ вер пи-
тас, хун няврэмат щиlта 
ун вошата утаlтыты 
манlат, ёхlы йиты ант 
lаhхаlайт. Оlаh хатаlан 

айlат ёх нумасты питсат, хоты 
сахат щи вер туhмаlты – ат 
lуlан энамты ёх утаlтыйм 
юпийн, ёхи рупитты йисат. Щи 
ураhна 12 команда артаlаса. 

Арсыр мув сыlат эlты айlат ёх 
лакки ортсайт.
Еlта ёхтам мохет пиlан уй-

тантыты, Хон мувев сенатор, 
Василий Голубев ёхтыlыйс. Lув 

потартас, хоты сахат законат 
lэщатlайт па ханшlайт. Щи 
юпийн айкеl верса, муй хорпи 
арсыр рут хоятат казачество щи-
ран йис тэlан уllат па шоши му- 
веl шавиман тайlэl.
Кимет хатаlан кашh команда, 

lув артаlам верlаl щиран нумас-
сат па мосты проектат lэщатсат. 
Кашh lэщатам проект энам-
ты няврэмат кеша онтас туты 
номас тайl. Щи кутан хоттэl 
хоятат кеша нётапса, рупата па 
утаlтыты верат, хот мощатты па 
па верат кеша. Айшак куртатан 
уlты па рупитты ураhна мет 
аршак номас вер манас. Ванты, 
рупитты ошаh хоят щита воllы 
шимlа йиты питас. Щи кеша 
уlты хотат омасты мосаl, каш 
верты хотат lэщатты па йиты 
ох эlатты.
Ямал мувев эlты яhхам айlат 

ёхlув Молодёжной парламент 
Законодательной Собрание Ростов-
ской область пиlан йи номпсаh 
нэпек ханшlтасат. Щи щиран lув 
кутlаlан яха рупитты питlат па 
муй мосаl инщасlат. Щишан, 
айlат ёх ки яма уlты lытlайт, 
lув уlапсаеl щира lэщатlэl!

Иван Сандрин 
ханшам потар

Lупан lоваlты касапса манас
Хасям lапатан Пулhават во-

шан «Кубок народного единства 
России – 2026» гребля-индор 
нэмпи касапса манас. Lапатъяh 
моlтас хоят lупан lоваlты 
касапсая пиlтасийс. Пулhават 
вош хоятат тумпийн, Горка вош 
няврэмат па касты ёхтыlысат. 

Округев хуват lупан lоваlты 
туп кат ашкуlа пуншман уl. 
Сишан Горка вош няврэмат 
кашh порайн симась касты ха-
ратан юрасьlат. Куртаh эвет па 
похат lупан lоваlты утаlтыты 
хоят Илья Игоревич Русмилен-
ко там уйтантопса эlты ситы 
ястас: «Хон мув ашкуlайт ку-
тан lупан lоваlты лига хося 
округев эlты туп Пулhават па 

Горка вош ашкуlайт lоhаlман 
уllат. Муh ашкуlаев хоlна 
гребля-индор проекта пиlтасяс. 
Касапсайн куртэв эlты няl 

няврэм ус. Сит кат яйhан – 
Илья па Иван Пахомовhан, 
Снежана Первухина па Юли-
ана Русмиленко. Хуlам няв-
рэм Ямальской многопрофиль-
ной колледжан утаlтыйl. Lув 
хутхосьяh таl lоват ёх кутан 
кассат. Юлиана ашкуlая яhхаl. 
Няlхосьяh таl lоват эвет па 
похат пиlан юрасяс. Товийн 
Москва воша хон мув касапсая 
яhхмаlан, хон мувев ар тахайт 
эlты ёхтыlыйм няврэмат кутан 
хуlмет тахая этас. 
Манты касапса онлайн сирн 

манас. Куртаh няврэмlув ко-

мандной па lув ёра сирн юрlаl 
артаlасат. Шеhк яма кассат. 
Юлиана ёра касапсайн сорнеh 
пос шитас. Снежана 1500 метра 
кут lоваlман, щелох пос ёша 
пайтас. Илья па щелох пос вус. 
Иван яйl няlмет тахая этас. 
Командной касапсайн Горка 
вош няврэмат кимет тахая эт-
сат. Оlаh таха унты айшукие 
ант тармас. 
Там таl етшаты унты, Ас 

нопатты тыlась хасям хатlатан, 
куртаh рупитты ёх кутан ка-
сапсайт манты питlат. Тампуш 
гребля-индор си касапсайт кута 
па lоhаlса. Рупитты ёх сита 
юрlаl па артаlаlат. Ван хатlап 
тыlасян ашкуlайн утаlтыты 
няврэмат, Хон мув кутан lупан 

lоваlты касапсая пиlтасьlат. 
Еllы манты касапсайт туп яlап 
таlан курк тыlасян питlат». 

Альбина Тырлина 
ханшам потар

Ун этнографической диктант ханшса 
Ас потты тыlащ хуlмет хатl 

эlты катхощъяhмет хатl унты 
Хон мувеван ихощъяhмет пуш 
«Ун этнографической диктант» 
ханшса. Диктант ханшам по-
райн, каматса па Хон мув ищи 
муh хощаев пиlтащийс. Округе-
ван потар ханшты ураhан, хоя-
тат нэпек шавиты хотатан, каш 
верты харатан яха актащсат.

Пулhават хоятат там пуш Ас 
потты тыlащ хутмет хатаlан Рут 
мир нэпек lуhатты хотан уйтан-
тысат. Щита рупитты куща нэ 
Наталия Микрюкова каматса ясаh 
ястас: «Там анта ашкуlайн ханшты 
хорпи диктант. Тата хольмаh инща-
сапса понман уl. Кашh инщасапсая 
ёхlы маты потар ураhан няl ясаh 
lэщатман уl. Щиlта йи матты 
ясаh пирыты мосаl. Няврэмат кеша 
верам потар еша кеншак. Щита 
хус инщасапса понман уl. Тамащ 
диктант ханшты ураhан, нэман ант 
lэщатыlан. Моlты нэпекат lуhатты 
па нёхты хорат вантты рахаl куш, 
туп ищи па мир lоват уlты арсыр 
хоятат уlапса ант уятlа. Хон мувев 
шеhк ун. Тэlыя арсыр рут мир 
хоят уl. Щаlта па кашh таl яlап 
инщасапсайт уllыlат».

«Няръяна Нгэрм» газетайн ру- 
питты нэ Галина Сергеевна Кин-
чина Lапатнаhк вошан тамащ 
потар ханшас. Щита уlты мо-
хет ищи нэпек lуhатты хотан 
актащиlысат. Lув щиты ястас: 
«Кашh таl тамащ потар ханш-
ты яhхман, ма матты ки ма 
ошем lэрампlэм. Муй уйтlам, 
муй эlты хоlна lуhатты па хор 
вантты мосаl. Каматса инща-
сапса нёхты хор хуват ус. Йи 
щимащ хоран ханты ху инща-
сапса верас. Lув инщассаllы: 
«Хоята lыпеl яммаlты ураhан, 
муй хорпи толах онтас туl?». 
Ма хоты мохты «уш» нэмпи 
ясаh щуратсэм. 
Хоlна йи потар ма самема ра-

хас: «Аhки няврэмаl ёшан тайтаl 
порайн, няврэм охаl ям пелакан, 
муй па парта пелакан катаl-
lаllы?» Там инщасапса порайн 
ма мохты эвием нумаlмисэм. Ай 
уlмаl порайн, муй щиран ма 
lувеl катаlтсэм. Уйтман щи, кашh 
аhки няврэмаl самаl хоща ванан 
тайlаllы. Муй эlты акань верlа, 
щит эlты па потар ус.

Уйтантопса етшам юпийн, ёхтам 
хоятат кутlаlан потрэмисат па ин-
щассат, хой муй щиран па потраl 
ханшсаllы. Маты хоят муй рут 
мир эlты уl. Мийм инщасапсаята 
ёхlы маты ясаh ханшты lаварт, 
муй анта ус».  

Тамащ потрат ханштыйн, уй-
тантопсайт вертыйн, яха уlты 
арсыр рут мир хоятат кутlаlан 
мет яма пиlтащlат, lухсаhа па 
йи номасан еllы уllат.

Зоя Куртямова ханшам потар

Уlты вошlув яlпитlайт
Кум шитман, кашh таl округеван уlты вошат па куртат 

хораматlайт па яlпитlайт. Хащам lуh сыс Новый Уренгой, Но-
ябрьск, Надым, Муравленко, Тарко-Сале па Пулhават вошатан уlты 
хутъяh пеlа хут ар ятпи хотат пуhаlан ов харlаl яlпитсайт. 

Хот пуhаlан шушиlыты юшlаl яlап норматан lэщатсайт. 
Lапатъяh щёрас моlтас квадратной метра арат машинайт lойты 
харат lащкама версайт. Ёхи lоhты оват пуhаlан щутщаты 
омпсыlыты нормат, нампар вощкаты путат lонщlтасайт. Юхат 
па лыптат омассайт, ерт йиhк овты турпайт тахартсайт. Кашh ов 
хар нови тутан lэщатса. 
Няlхощъяh яlпитам ов харат эlты вантман тайты ураhан, lоватаlан 

катсот моlтас нёхты хор ханшты хошап аhкаl юхата ющтаса. Ай 
няврэмат кеша хотат пуhаlан нийl ёнтты хар lэщатса па йи касты 
хар яlпа верса. 
Хот ов харат яма lэщатты ураhан, округеван «Мой двор» про-

грамма рупитаl па щи кеша lэщатам ох эсаllа. Папуш тамащ 
рупатайт верты па питlайт. Шеhк ям, хун уlты вошен кашh 
хатl мет хорамаhа йиl. 

Зоя Куртямова ханшам потар

Пулhават Подшибякина вошхулы хоща, ай няврэмат кеша яlпитам хар.

Х
ор
: a

dm
m

uj
i.y

an
ao

.ru

Х
ор
: a

dm
m

uj
i.y

an
ao

.ru

Х
ор
: a

dm
m

uj
i.y

an
ao

.ru



                                 № 46 (1349) Ас потты 14 хатl 2026 таl 3

Там таl округеван Хоят яммаlтаты таlа 
постаман уl. Хон мув кущаев хув тэlан 
партапса верыlыйс, яlап касты па юращты 
харат пуншты па катра отат яма lэщатты. 
Мир lоват хоятат щи вер пеlа артан хущ-
ты. Пора хащас. Ин щи партапса хуват 
верам верат эlпа питсат.

Там ванан, Хон мувев Правительства 
Председатель lаhкар ху Дмитрий Чер-
нышенко Ямал мувеван верам рупатайт 
ураhан, мойlапса ясаh ястас. Хащам таl 
шуп сыс, Россия мув суhат кутан, шоши 
мувев касты верат хоща оlаh тахая этмаl.
Щи кеша шеhк ар юр понман ус. Верам 

рупата аl сэман па ныlа. Округ кашh 
куртан па вошан «Северный характер» 
яlап касты па юращты харат 
яlпа версайт па пуншсайт. 
Каман, вош харат хоща, 
юр па щём артаlаты пор-
масат омассайт, шуш-
ты юшат lэщатсайт. 
Хоятlаl унаl-аяl 
яха пиlтащман, 
касман ёнтlат, 

хухатlыlат, lохан па 
конькийн хатэмиlат. 

Тампуш хоlна кат ун 
хотhан пуншсайhан. 
Новый Уренгой во-
шан «Факел Аре-
на», Пулhаватан па 
«Ямал Арена». Щи 
онтасан хоlна ар-
шак няврэм йиhк 
хуват ущты, кас-

ты па юращты харата яhхты питаl. Няврэ-
мат касты вер пеlа утаlтыты ураhан, воlаh 
хоятат ван кут вохиlыты питсайт. 
Касты вер пеlа уйтантопсайт етшатэl 

юпийн, иса щащаl, хоты шоши мув ун 
хоятlув, няврэмат па айlат ёх оlаh тахаята 
этlат па сорнеh меваl посат шитlат. Тамащ 
ям верат еllы ант ат хоlаlат. Щём, юр 
па хорам тувман, ара ат энамlат.

Зоя Куртямова ханшам потар

Касты па юращты верэв нох этас 

Айкеlат

«Lух Авт» газета кашh lапат йи пуш этlыйl. 
Тухаl ишан, ёхаттаl унты таlаh lапат хащаl. Щи 
веран, сорашак айкеlат мощатты ураhан, нынан 
мосаl «Lух Авт» поныlыты айкеlат «ВКонтакте» 
па «Одноклассники» хоща мощатыты.
Щи ураhан там QR-код мохты lоhаты, па муh 

верыlыты айкеllува ханшlтыяты. Кимет веран, 
айкеl lуhатты тумпийн, щита рахаl ясаh ханшты, 
потран сама ки рахас – пос понты.
Муh па, нын вантам айкеllан эlты ищи нопсэв 

тыеl-тохеl поныlыlэв, вантlэв – мата айкеlат 
па муй эlты хоятат lуhатты lаhхаlат.
Тумтак ёшна, тумтак курна ханты мир уlапсаев 

ияха понасман еllы туlэв, ханты мир ясhев 
шавиlэв!

Сорашак айкеl мощатты ураhан
Там QR-код хуват 
lоhаты па вантаты, 
муйсыр нётопсайт 
СВО хоща уlты 

мохета маlайт. Щи 
тумпийн нэhlаlа, 

няврэмlаlа, 
аhкиlаlа па 
ащиlаlа ищи 

нётопса вуты рахаl.

ОБЪЯВЛЕНИЕ

Ешауl Аhкет емаh хатl постаты питlув. Там йисан, ар пелак аhки 
рупитаl па няврэмlаl энмаlтаl. Щи веран хоты сахат воlаh верат 
ияха туты рахаl, щит эlты ищи lэрапlув. Там лопасан муh Ма-
рина Афанасьевна Рачинская эlты ханшlув. Lув Хон Петра вошан  
ООО «Алмаз-Граф» кущая уl, щи тумпийн литературной редактор 
щиран Россия ясhат пиlан рупитаl.

Воlаh рупата няврэм 
энмаlты ант торастаl

ман уllа, щи тумпийн няврэм 
хор оляптаты верытаl. Щи 
нэпекев «Алмаз-Граф» издатель-
ствайн этаlтасэв. Аратаlан 112 
хораh лопас тайl, QR-код мохты 
lоhты рахаl па кашh lуhтар 
сый хуlантты. Щимащ рупата 
мохты няврэмат lаhхаман рут 
ясhеl утаlтаты па моштаты 
питlэl.
– Там воlаh рупатаен тувман, 

хоттэl хоятlан па муй ястыlат?
– Хоттэl хоятlаман шеhк 

нётlайм. Мосаl ун пумащи-
па ястаты ма ийикема па 
няврэмlама. Александр Васи-
льевич Рачинский пиlан мин 
41 таl ияха уllаман. Хуlам 
няврэм Татьяна, Дмитрий па 
Мария энмаlсаман. Хуlам 
хиlы тайlаман. Алина 21 таlа 
йис, Пётр Великий нэмпи по-
литехнической колледж туризм 
рупата щиран етшаптас. Ольга 
ин яртъяhмет классан, Алек-
сей хиlэм па lапатмет классан 
утаlтыйl. Муh хоl Хон Петра 
вошан уllув. Мария эвем туп 

Кашh аhки lув хоттэlаl 
эlты нумасаl. Щи тумпийн 
lув уlапсаяlан ищи воlаh ве-
рат вераl. Марина Афанасьевна 
аратаl Овс мув шимlаh мир 
хоятат уlапсая нётаl. Хащам 
ятан Чукотской автономной 
округа Анадырь воша яhхас. 
Щита верам рупатайl эlты ка-
матса ясаh ястас.
– Там мува ма хуван яhхты 

вутщисам, туп кашh пуш 
нумассам, кум шитlам па 
яhхlам. Мосаh па, хув юш эlты 
паlман. Ванты Москва-Анадырь 
юша шеhк ар щёс мосмитаl. 
Щаlта тохlаh хоп па тахайн 
lатыlыйl, вош унты манты 
ищи шук, паром яhхаl. Мет 
шопаh атом турам порайн вош 
унты ёхтаптаты lаварт уllыйl.
Ма кашh пуш иса нумассам, 

ищипа Анадырь воша ёхатlам. 
Щи еlпийн каматса уlам 
вантсам. Мет оlаh уlмеман, 
каlнаhан lойlам па хумпат 
иса иуlтыя йиlат. Хумпат сый 
шеhк такан паlэман хащас, 
щаlта па инты унты сэман щи 
хумпат ныlайт. Кимет уlмеман, 
Анадырь вошан уlам учёной-
лингвистатан, хой шуhта йис, 
тохlаh хопат lатты тахайн 
lаваllайм. Хон Петра вошан 
Овс мув шимlаh мир хоятат Ин-
ститутан чукотской ясаh пиlан 

Марина Рачинская «Алмаз-Граф» издательствайн кущая уl.

рупитам отlам. Lув кутэlан 
Лариса Михайловна Кутгеут па 
Идея Владимировна Куликова. 
Lувиlаl инщасlам, муя lын 
тата (щи порайн И. Куликова 
хонна lыlаh ус, ИНСан няврэ-
мат утаlтас). Ястаlhан, ин lын 
тата, Чукоткайн рупитlаhан. 
Щи веран, ма уйтсэм, Анадырь 
воша ёхатlам, куш кашh пуш 
манты юшем ёхlы хаиlысэм.
– Там яhхапсаенан муй воlаh 

верат усат?
– Матты мув суhа яhхтэман, 

мет оlаhан ма уйтантыlам 
щи хоятат пиlан, хой ашкуlа 
няврэмат ураhан рут ясаhан 
учебникат па lуhтапат ханшаl. 
Россия lоватан уlты шимlаh 
мир хоятат кеша этаlтыты 
нэпекат пиlан рупитlам. Там 
хащам яhхапсаеман вантсэв, 
хоты сахат потрат ханшман 
уllайт, няврэмата ясаh кен-
шак утаlтыты ураhан, понам 
хорат няврэматан умащlыман 
вантlайт, муй антом, кашh пос 
туhа-щира понман ат ус.
– Муй хорпи онтас Ямал му-

ван нэпек ханшты хоятата щи 
муван уlты хоятат эlты вуты 
рахаl?
– Щита К.М. Кытгиргина 

lэщатам «Чукотская азбука» 
мир lоват хоятата этаlтаса. 
Кашh буквая ай lуhтар ханш-

Казань вошан уl, ийикеl пиlан 
уlтыя щи мув пирысhан.
Пулhават вошан Ольга опем 

уl. Асован Вениамин па Ген-
надий Носкин яйhаlам. Галина 
Новикова опем ашкуlайн няврэ-
мат литературая утаlтаl. Кашh 
пуш яха уйтантыlув, муй па 
карты кеl хуват потрэмиlув. 
Ханты вер уlапса эlты, моlты 
ки lэрапты мосаl, lув манэма 
иса нётlат.
Этты нэпекат эlты хоттэl 

хоятlам пиlан потрэмиlам, 
lувиlаlа умащ ки, щи веран 
па хоятата ищи умащ питаl. 
Потартыlат, хоты па яма-
шак верты рахаl. Щи веран 
хиlыlам экспертной совет иты 
уllыlат. Ванты, няврэмата 
ныlа, муй lувиlаlа мосаl.
– Пумащипа, Марина Афа-

насьевна тувам потрэн ураhан. 
Тумтак ёш, тумтак кур! Еllы 
ханты па па мир хоятата ищи-
ты ун онтас тува.

  
Аллина Тоярова ханшам потар

Марина эвеl па хиlнэhаl пиlан.

Яlпа этам lуhтапат мойlаптаl.

Lорвош район йис уlапса
Ешауl округев тыйм хатlаl постаты питаl. 

Там лопасан потрэв манаl, хоты Lорвош рай-
он тыйс, хун округева lоhаlса, муй мув суh 
хося хантыlув уlты мув си еlпийн lуhтасас 
па хоты ин сита уlты хоятат уlапсаеl манаl.

Хун округев тыйс

Округев ван хатlап тыlась яhмет хатаlан 
1930-мет таlан тыйс. Си порайн lув Ямаль-
ской (Ненецкой) национальной округа нэмат-
ман ус. Воlаh воша Обдорск курт lуhтасас. 
Маты от 1933-мет таlан Пулhавта нэматса 
па 1938-мет таl эlты вош нэм тайты питас. 
Округев яhкем таl сыс каматса областят 

хося пиlтасьман ус – Уральской, Обско-Ир-
тышской па Омской. 1944-мет таlан Тюмен-
ской область хося lуhтасты питас. 1977-мет 
таlан автономной округа йис. 1992-мет таlан 
Федеративной договор ханшман ус, си таl 
эlты Россия хон мув субъекта lуhтасаl.

Хантыlув уlты мув хоlта 
lуhтасас

Хой оlhа округеван ус, ар тахайн ар сирн 
ханшман уса. Ма па каматса ясаh верlам. 
Хой мосаh ун хоятlаlан ястыlыса, хоты 
Lорвош район, округев тыйс, газетаева матты 
ясаh верты верытlаты. 
Хутхосьяhмет нупат (век) порайн, Lорвош 

район Овс мув пеlа уlты мувlаl, там по-
райн сит Ёханкурт, Lорвош па Приуральской 
район Обдорской княжествая lуhтассат. Уlты 
мув кимаllаl хатl омасты пелакан Кев унты 
усат, ным муван – Ямал мув тай, хаlэват 
пелакан – Надым вош унты. Си юпийн си 
тахайт Русской Царства хося lоhаlман усат. 
Воlаh воша Пулhавт ус. Хутхосьяhмет нупат 
унты си тахайт, хувн уlтэl ураhан, ёрая усат. 
1563-мет таlан Обдорской канасят Кучум 

хон хося пиlтасьсат. Сит Чингисхан хиlэт 
хиlы, Сибирской ханство канась ус. Кучум 
ики Иван Грозный хона таl сыс йи сёрс 
нёхас мийlыты вераl ус. 
Си порайн казачий атамана уlам хоят Ер-

мак Тимофеевич Сибирь вуты манас, Топоl 
ёхан хося Кучум хон хоятlаl паятсэl. Си 
пора эlты хатанят па остякат ясак lувеlа 
мийlыты питсат. 1585-мет таlан Обдорской 
княжества Россия хон мува ерамты питас. 

1595-мет таlан Пулhавт вош уlты тахайн 
русят Обдорской острог омассат. Си пора эlты 
тайты тахайlаl Сумат уезда lуhтасты питсат. 

Муй пора эlты Lорвош 
района йис

1930-мет таlан Хон мув Центральной Ис-
полнительной Комитетан партапса верман ус, 
нийl национальной автономной округ верты.
Округев хуlамхосьяh муниципалитет тайl. 

Lув кутэlан Lорвош па Приуральской 
районhан. Ханты хоятlув ар пелак сита уllат. 
Кашh симась таха lув герб, вотвой тайl. 
Муйн муваl тащаh, сита альман уl. Lорвош 
районан Кунавт заказникан торат уllат. Катра 
порайн вой энмаlты тахайт усат, арсыр войт 
энмаlтысайт. Йис пора эlты Ун па Ай Асан 
уlты хоятат хуl веlпасlыман усат. Сишан 
Lорвош район герб па вотвой хося тор, лэпак 
па сух хуl хоран этаlтыман уllат. 
1937-мет таl унты Lорвош район Остяко-

Вогульской мир ёх округа lуhтасас. 1944-мет 
таlан Омской область эlты округева lоhаlса. 
Муя Lорвош района нэматса? Хун Обдорской 
района lоhам тахайт яlпитсайт, Lорвош курт 
воlаh воша понты вер ус.

Си еlпийн, 1927-мет таlан яlап таl ты-
lасян Обдорской районан Lорвош туземной 
совет Lорвош куртан ус. Сяlта, 1934-мет 
таlан, хун национальной округат Омской 
областя мийман усат, воlаh воша Мужи 
курт понтса. 

Там пора уlапса

Ин Lорвош район – сит хорам, тащаh мув. 
Хоятат уlапсаеl па муватан уlты мохет иты 
lаварт ус. 1930-мет таlатан Lорвош мува хон 
мув суhат эlты ар хоят, таlаh хоттэlатан, 
вурты ёхан шук туты китыlысайт. Ар пелак 
ёх сита уlты хасьсат.
Воlаh Ляль манам порайн, район эlты 

1634 хоят ляля китыlыса, 494 – антома йис, 
137 – веккеша ушас. Ляль етшам юпийн, 
сита уlты хоятат хуl, вой веlман усат, вуlы 
шавиман рупитсат, няврэм энмаlтысат па 
утаlтысат, уlты хотат омассат. 
Йис пора эlты сита шоши мир хоятат 

уllат. Тураман мийм хорам, тащаh муван 
там пора унты уlапсайlаl, сирlаl-пищlаl 
шавиlат па еllы туlат.

Альбина Тырлина 
ханшам потар 

Ханты хоят турам хот ант тайl, ищипа 
Турам тайl. Lув пойкащты лотlаl куш унтан 
уllат, куш ёlан. Порыlыты хоты иса щи 
мосаl, хоят яма уlты ки lаhхаlа. Тыlащ 
хуlамlэм пуш порыlыты мосаl. Тыlащ этты 
порайн ант ки порыlыlан, щиhанща Турма 
рув ант ёхатаl. Амуй там ханты мир уl, 
амуй антом? Турам Ащев нопсаl вевтам, 
порыlыlа ки, щит ям. Турам нётты хоятl ар 
– похlаl, эвиlаl, урртат. Щит lув хоятlаl, 
lув мохиlаl. Уррт мув вантман lарыйl. 
Кашh lапат lарыйl. Порыlыты тут хар lувеl 
вантты мосаl, муя хоят пойкащаl. Тут хар 
шияlаl, нэпека ханшlаllы. Щиhанща, яна 
па, ханты мирэм нэш муh пеlаев пойкащаl. 
Щаlта Турам Ащеl хоща ёхатаl, щиты-щи-
ты потартаl, яна япсые порыlыlат, ма тут 
харэl вантсэм. Щишан щиhанща, щиты ки 
lатl порыlыlа. Щиhанща, нох ёхатаl, муйl 
ястаl, нэмоlты тут рув ант вантас ки.
Щиhанща, Турам Ащев нопсаl атом, вев-

там. Иса ки яма – уlты питlув, Турам Ащев 
нопсаl ям. Йи мира уlты кен питаl. Вой-хуl 
уl, йи муш сэрак ант питаl. Иса ям питаl. 
Мушlув эlты хоты, хоят тумтака муй партаl, 
щит эlты нумасаl. Ун пелак похаl – Хинь 
икеl. Lув пеlайl товийн порыlыты мосаl, 
васы ёхатты порайн. Нэhат унта ияха яhхlат, 
соlамат кавартlат, пойкащlат. Няврэмlаl, 
мохиlаl тумтака ат уllат. Тут аllыlат, муй 
верlат. Ёх па йиращтэl порайн, атэl яhхlат. 
Lув вой хорlат. Ищи пойкащlат. Мет шопаh, 
хун няврэм, муй ун хоят мосаh атом муша 
питаl. Катра ант хуlатмев патыйн, муh му-
вев ванта вуртlыя уl иса. Турма яма эваlты 
ант хошlат. Ин муй, яма ант уllат иса. 
Муh мувев иса хоlты шакас. Lув ванта иса 
ант эваlсат. Ант эсаlсайт. Щи ураhан уlты 
lаhхаlайт ки, иса япсые Турам Ащи нумман 
тайты мосаl. Щиты ки уlты питlув, уlапсаев 
кенташак йиl. Муш муйн, ант питаl. Ин там 
вой-хуl ямшак уlты питаl. Щиты ки, муй 
щирн уlтыя. Щиты пойкащман уlтыя ки, 
веlщи кена питаl. Порыlыты шеhк мосаl. 
Куш сайк хоят ат уl, куш кутщам хоят ат 
уl. Порайн иса порыlыты яhхтыя мосаl, 
тут аllытыя рахаl. Тыlащ ещаlт, антом па 
тыlащ ёхlы тахая, щиты ант рахаl. Тыlащ 

энамты пуляh. Катра хоятlув ястаlат, тыlащ 
энамты пуляh ям порыlыты. Ёхlы пуляh 
– щит атом. Турам куш нуман уl, хоты 
хоят уl, щит эlты lувеl мет ныlа. Lув 
ки ант шияlаllы, щи кеша похlаl яhхlат, 
lарыlат, ястаlат. Урртат, lув кашh lапат 
малы lарыlат, вантlэl, муй щирн хоят уl. 
Хой мосаh атмащ ястаl, lувеlа иса lэр.
Ханты хоят ханшты ант хошаl, турмев 

хоты ханшты хошаl. Кашh мир турам нуман 
ханшты хошаl. Хоят па, анта кашh хоят 
хошты вераl уl ханштыя, lув хонаl lэты 
кеман уl. Иса нэпека ханшlаllы. Я, щи 
щиhанща Турам Ащеlа нэпекат нох туllы. 
Щи ураhан уятlа, хоты хоят уl. Аl хоты, 
кашh хоят Турам Ащи вантты хун питаl. Щи 
кеша lув хоят тайl. Мув lоватан lарыйl, 
хоты мир уl, вантlаllы. Муй lэтот тайl, 
муй вой, хуl веlаl. Артаlаllы, войl, хуlаl 
антом ки па щи, войlаl, хуllаl па яlпа 
эсlапlаllы. Вой, хуl хоlаlыйl. Иса уlты 
от хоlаl, век хун уl. Турам яlпа маl, яlпа 
эсlапlаllы. Lув вантыман тайlайт. Муй 
щирн уllув, мосаh уlты пищев антом. Щи 
ураhан щи пойкащты мосаl. Яма пойкащlув 
ки, ям хонlув lэlув, яма уlты питlув, иса 
ям. Ханты Турам муй, вер иса хошlаllы. 
Ханты веран муйн, рущ мутра веран муйн, 
щит Турам партам вер. Рущlан lув муй 
мутраяhат, Турам хуват партlайт. Муй верты, 
хоты уlтыя. Турам нэпек ханятман тайlа, 
щита иса ханшман тайlа, кашh хоят хоты 
уl, муй вераl. Муh щи нэпек хуват уllув. 
Иса Турам вер хуват кашh мир уl. Ханты 
хоят лэhки, вер уятты пищаl антом. Щит 
Тураман партlа. Ин там йисан ханты хоята 
нэпек вер ищи утаlтаты мосаl. Ханты мирэв 
шеhк пойкащаl ки, щи ураhан уlапсаев еllы 
манаl. Турам малы хой ишан сэма пайтасаl. 
Мортаh хоят хоща сэма алясаl. Lув хуlантаl, 
муй эlты мин потарlаман. Lув lов шаншан 
яhхаl. Катрашак, тата куртэв хоща, ащем 
яйl ики ус хоlна. Товийн щиhанща воши-

тыты манаl. Ин ики вошман омасаl. Щи 
порайн щенщи вошаман вошlат.
Имоlты ишан хоят ястаl:
– Тпру!
Нохlы сэмhаlаl павтапlаllы, ханшаh lов 

шашн хоят омасаl – щиhанща ястаl:
– Муй lавlасман омасlан?
– Ма, – ястаl, – иса машья.
Имоlтыйн сэм эlты ушамтас, ищи матты 

антом ус. Амуй ус, амуй антом. Щаlта lув 
сэм эlты ушмаl юпийн, lунмем нох нярэ-
масэм па, нох таlсэм, ун сорт шики lоhмаl. 
Щитэм веlсэм, па омассам, па lунмем нярэ-
масэм, па ун сорт шики lоhмаl. Ёхи ёхатсам, 
щаlта порыlысам. Ёхlама потартысам. Ёхlам 
нох аматсат: Ешак Сорни, матты хатl иlампа 
па уllув. Вопитэв, ястаlат. Ям щи.

(Еllы па уl)   

Максим Тогачев потар 
Зинаида Лонгортовайн ханшlтаса 

Хоты хантэт катра пойкащсат 

(Оlаh шупаl № 45 lуhтаlн)

– Упен икийн вохсайн.
Хоты лэhки нэрыйl, lый юпеlан 

щи шушмас. Упаl ики ястаl:
– Ма lуhх ясhем, урт ясhем щаlта 

хун соханаl. Там уlты курт оlты 
эlты, уlты вош оlты эlты турам 
хот вера. Ант ки верlэн, наh вураh 
нёlэн-сэмен эlты хатl поханаl.
Етная йис. Икеl иl оlты актащаl.
– Турам хот верты ху, иl оllан?

Курк

Икеl иl оlас, ин нэ якты lойс. Нэ 
яка питаl – lув тус, ху яка питаl – 
lув тус. Lаймаh-кешеh хус ху ёхатсат 
па турам хот версат. Аlаhан икеl нох 
куратсаllы, паваlт ёшан па карщакан 
масlы:
– Мана, тута сэhканта!
Имоlтыйн па щи хон ики мит хо-

ятат ёхатсат:
– Упен икийн вохсайн.
Муй верты? Щи манас. Упаl ики 

lувеl ястаl:
 – Веhийе, ма аl ястыlыйм ясhеман 

наh щи ун верат версан. Щи турам 
хота етан эвем пиlан манатан. Эвем 
турам нянь ат вераl. Наh па турам 
нэпек lуhта. Ант ки верlан щи вер 
– наh вураh нёlэн-сэмен эlты хатl 
поханаl.
Муй верты? Щи манас. Имеlа 

верlаl потарсаllы па иl оlас. Имеl 

етан турам хота lоhас, полщаh йи 
щуhа лякас – икеl lоймтас турам 
нэпек lуhатты. Кимет тахая лякас – 
lув хораспеl нэ турам нянь вераl. 
Икеl нох куратсаllы:
– Хонтаlман, муй оllан? Ащеман 

щи неllайман. 
Lов пушаса ёхтас, ащеl ики ох-

сар катаlты lов кирас. Аlаhсахат 
ащеl турам хота манас, вантlаllы: 
веhаl турам нэпек lуhатаl, эвеl 
ханшаh нянь вераl. Ёхи манас, имеlа 
потарсаllы. Имеl ястаl:
– Эвенан мутраятан lэпаlсайн. Lын 

хуван хонтсаhан.
Щи порайн имеl икеl пиlан еl 

хонтсаhан. Имоlтыйн имеl ястаl:
– Моlты вер уйтlан?
– Нэмоlты ант уйтlам.
– Ащем щи йиl. 
Ащеlан эlты ёхатты питсайhан, lын 

пиращ имеhана-икеhана карэмасhан, 
похан ай миса йис. Ащеlан эlты 
ёхатсайhан, инщасlайhан:

– Ма эвем-веhем вантсаllан, муй 
анта?
Эвеl ястаl:
– Мин наh эвен-веhан вантман хун 

яhхlаман. Там хольмаh таl каншам 
ай мисэман ин туп уйтсэман.
Щиты упаl ики ёхи манас. Имеl 

ёlан ястаl:
– Эвенан мутраятан щи lэпаllайн.
Ин ики па щи эвеl па веhаl ёlта 

нюхаlты питсаllы. Lын щи кутан 
еlшак хонтсаhан. Имоlтыйн имеl 
ястаl:
– Моlты пищ ки ант тайlан, тата 

щи ёхатlайман.   

Карты пущка этас, щи пущкая lын 
lоhксаhан. Ащеl вана ёхтас. Карты 
пущка шияlас па сэhкты питсаllы. 
Пущка катна питас, веhаl ликащас 
па упаl пеlа полщаh лякас. Щаlта 
упаl карты аhкlа йис. Веhаl пойк-
ты питас. Щаlта ямащсат па катна 
мантсат. Похаl ёхи ёхтас, вантlаllы: 
аhкеl-ащеl йи хот щуhан хащмаl, йи 
тут суlтамаl хащмаl.
Ёхи lоhксаhан. Аhкеl ими этрат-

паlhат унты шуhхсаllы, иl питас, 
хуlам таl ай эвия йис, охшам сыlаl 
иlта таllыllы. Меняl ащеl ики 
шуhхсаllы, этрат-паlhат унты, иl 
питас, хуlам таl ай поха йис. Щи 
щуhаlан-хотlаlан ин па щи уllат.

Любовь Возелова 
lэщатсаllы

Вуlы тащ шавиты ёх онасlаl пиlан ёхlы пеlа нёхlысат. Сусэв 
тампуш шеhк мелак, щишан таl уlты тахаята вуlы тащат ант 
тэрматыман воштыlайт. Ванты lорlаl, ёханlаl па Асэв еhкан 
хоlна лап ант таlсайт. 

Lуh сыс вуlы шавиты ёх, хой Кев lыпийн, хой Кев тум пела-
кан усат. Саран мув кев питаран ёлах па ям вуlы тащ шавиты 
па энмаlты. Вуlэт яма щутщисат, яма lэсат па нёхеhа йисат.
Там йис яlап щиран вуlэh ёх lуh сыс вуlэh ухаl воlаh ант 

кирыlыlат. Туп иса карты шупатан яhхlат. Щитlаl нэм – ква-
дроциклат. Айlтыена кашh семья щимащ мутрайт тайты питсат. 
Щаlта моlтэl панькамтаl па яlап щуhк мосаl lуттыя. Щи карты 
шуп ураhан вуlэh ёх ар ох маlат. Щи тумпийн карты шуп иве-
ван мосаl тут йиhк войн понтыя. Тампуш тут йиhк тынаhа йис. 
Щишан сус пеlа ёх ёш ухаl кирыlыты питсат.
Касаlты сыс хоптэт нох кирlайт. Щи арат lаварт ват ухlат ква-

дроциклан хув таlты ант верытlа. Онас кар пормас ар верытаl туты. 
Щитан ям. Ин Ас потты тыlащан вуlэh ёх вуlыlаl яха акатсаllаl, 
онасат каратсат па Кев вуншты щи питщасат.
Сельхозпредприятие «Мужевское» оlаhмет тащ оlhашак Кев там 

пелка питмеl. Ин Лагорта ёхан леп lавlасlат хун ищки хатlат 
ёхатlат па еllы нёхтыlэl. Кимет тащ ищи ёлах пиlан, хун ёханlаl 
еhка потlайт, таl уlты па хорсты лотlаlа касаllат.

Иван Сандрин 
ханшам потар 

Вуlэh ёх Кев ёхlы вуншсат

